Қазақстан Республикасы Парламенті Мәжілісінің депутаты К.Мұсырманның Қазақстан Республикасы Премьер-Министрінің бірінші орынбасары - Қаржы министрі Ә.А.Смайыловқа депутаттық сауалы
Құрметті Әлихан Асханұлы!
 
Еліміздің азық-түлік қауіпсіздігін қамтамасыз ету мақсатында Ауыл шаруашылығы министрінің «Қазақстан Республикасының Қырғыз Республикасы және Ресей Федерациясымен шекаралас аумақтарында мемлекеттік бақылауды және қадағалауды жүзеге асырудың кейбір мәселелері туралы» 2019 жылғы 18 сәуірдегі №158 бұйрығына сәйкес Атырау, Ақтөбе, Батыс Қазақстан, Қостанай, Павлодар, Солтүстік Қазақстан, Шығыс Қазақстан және Жамбыл облыстарының Ресей Федерациясымен және Қырғыз Республикасымен шекаралас аумақтарында автомобиль қатынасы шегінде агроөнеркәсіптік кешен өнімдеріне мемлекеттік бақылау мен қадағалауды жүзеге асыратын бақылау пункттері (бұдан әрі - фитосанитариялық бақылау пункттері) құрылған болатын.
 
Аталған бақылау пункттерінің қызметкерлері ауыл шаруашылығы өнімдерін әкелу және әкету кезінде мемлекеттік карантиндік фитосанитариялық және ветеринариялық-санитариялық бақылау мен қадағалауды жүзеге асыруға тиісті.

 
Алайда, өткен жылдың аяғында қолға алынған осы жұмыстың ұйымдастырылуы сын көтермейді. Бұған біз жақында өңірлерде болғанымызда көз жеткіздік.
 
Біріншіден, мемлекеттік шекара маңында құрылған фитосанитариялық бақылау пункттері кедендік және шекаралық бақылау пункттері орналасқан ғимараттарда емес, олардың бергі жағындағы жақын жерге әкеліп қойылған вагоншаларда орналастырылған. Мұның өзі бір мезгілде тексеріс жүргізуге мүлдем қолайсыз болып шықты. Себебі кедендік және шекаралық бақылаудан өткен автокөліктер өсімдіктер карантині жөніндегі инспекторлардың талап еткендеріне қарамастан, көбінесе тоқтамай, елдің ішіне қарай өте шығады. Сондықтан міндетті түрде тексерілуге тиісті өнім тасымалдаушы автокөлік иелері туралы жол-полициясының қызметкерлеріне хабарлап, іздетіп, кейін қайтаруға тура келеді. Бұл көрші елдерден ауыл шаруашылығы өнімдерін әкелген автокөлік жүргізушілері үшін де тиімсіз. Өйткені, олар қосымша уақыт және жанармай шығындауға мәжбүр. Олар бір кезде кедендік, шекаралық және фитосанитариялық бақылау бір ғимаратта, бірлесе жүргізілгендігін айтып шағынады.
 
Екіншіден, Ұлттық қауіпсіздік комитеті Шекара қызметінің лауазымды адамдары фитосанитариялық бақылау пунктінің қызметкерлерін мемлекеттік шекара арқылы өткізу пунктіне ауыл шаруашылығы өнімдері бар көлік құралдарының келгені туралы уақтылы және толық хабардар ете бермейді. 
 
Үшіншіден, Ауыл шаруашылығы министрлігі фитосанитариялық бақылау пункттерін ашу үшін сатып алған вагоншалар солтүстік өңірлердің қатал климатына арналмаған болып шықты. Мысалы, осындай вагоншада тоңып-жаураған Солтүстік Қазақстан облысының аумағындағы Қарақоға фитосанитариялық бақылау пунктінің қызметкерлері бос тұрған басқа бір шағын ғимаратты қалпына келтіріп, соны паналауға мәжбүр болыпты.
 
Баяндалған жайлардың негізінде Сіздің қарауыңызға мынадай ұсыныстарды енгіземіз:

1. Қазақстан Республикасының Қырғыз Республикасымен және Ресей Федерациясымен шекаралас аумақтарында құрылған фитосанитариялық бақылау пункттерін кедендік және шекаралық бақылау пункттерінің ғимараттарына орналастыру мүмкіндігін қарастыру қажет;

2. Қазақстан Республикасының Қырғыз Республикасымен және Ресей Федерациясымен мемлекеттік шекарасындағы кедендік, шекаралық бақылау пункттерінің және фитосанитариялық бақылау пункттері қызметкерлерінің өзара іс-қимылын барынша үйлестіру мәселесін қарау керек.
 
Осы депутаттық сауалға жауапты «Қазақстан Республикасының Парламенті және оның депутаттарының мәртебесі туралы» Конституциялық заңның 27-ші бабына сәйкес жазбаша түрде беруді сұраймыз.

